
	15.09.2025

	
	/30.2/41165-2025

	1. «Հայաստանի Հանրապետության կառավարության 2002 թվականի հունիսի 29-ի N 867 որոշման մեջ լրացումներ և փոփոխություններ կատարելու մասին» Հայաստանի Հանրապետության կառավարության որոշման նախագծով նախատեսվում է որոշ տեսակի լիցենզիաների տրամադրման համար նախատեսել թղթային կամ էլեկտրոնային եղանակներ, այս առումով որոշակիության ապահովման նպատակով առաջարկում ենք հստակեցնել, թե արդյոք վերոնշյալ լիցենզիաները կարող են տրամադրվել և՛ թղթային, և՛ էլեկտրոնային եղանակով, թե սահմանվում է դրանցից միայն մեկի տրամադրման պարտադիր պայման։

	
Ընդունվել է ի գիտություն
«Լիցենզավորման մասին» օրենքի (այսուհետ` Օրենք) 10-րդ հոդվածի 2-րդ մասի համաձայն` սույն օրենքով նախատեսված լիցենզիաների լիցենզավորման հարաբերությունները կարգավորվում են միայն օրենքով և լիցենզավորման կարգերով (այս դեպքում դրանք հաստատված են ՀՀ կառավարության 2002 թվականի հունիսի 29-ի N 867 որոշմամբ, որով հաստատված են նաև լիեցենզիաների ձևերը): Օրենքը հնարավորություն է ընձեռում թղթային տարբերակով լիցենզիաների տրամադրումից բացի դրանք տրամադրել նաև էլեկտրոնային եղանակով (էլեկտրոնային համակարգի կիրառմամբ): Ընդ որում, Օրենքը չի պարտադրում լիցենզավորող մարմնին լիցենզավորման գործընթացը կազմակերպել և լիցենզիան տրամադրել բացառապես մեկ եղանակով, կլինի դա թղթային թե էլեկտրոնային, ինչի մասին վկայում են Օրենքի 28-րդ հոդվածի 2-րդ մասի դրույթները (լիցենզիա ստանալու համար անհրաժեշտ փաստաթղթերը կարող են լիցենզավորող մարմին հանձնվել առձեռն կամ փոստով կամ էլեկտրոնային համակարգի միջոցով) և 26-րդ հոդվածի 8-րդ մասի դրույթները (սույն օրենքով նախատեսված լիցենզավորման և որակավորման ստուգման անցկացման կարգերին համապատասխան՝ լիցենզիան և ներդիրները կարող են տրվել էլեկտրոնային եղանակով (էլեկտրոնային համակարգի կիրառմամբ)): 
	Օրենքի 17-րդ հոդվածի 1-ին մասով սահմանված են լիցենզիայի վավերապայմանները, իսկ 4-րդ մասով սահմանված է, էլեկտրոնային եղանակով տրամադրվող լիցենզիաները և ներդիրները տրվում են սույն հոդվածով սահմանված վավերապայմաններին (տեղեկատվությանը) համապատասխան:
	Ելնելով վերոգրյալից` նախագծով ՀՀ կառավարության 2002 թվականի հունիսի 29-ի N 867 որոշմամբ հաստատված լիցենզավորման կարգերում և ձևերում կատարվել են փոփոխություններ` ամրագրելով Օրենքով արդեն սահմանված թղթային տարբերակից բացի նաև էլեկտրոնային համակարգի կիրառմամբ լիցենզիաների տրամադրման հնարավորությունը, ինչպես նաև էլեկտրոնային լիցենզիայի ձևաչափի առանձնահատկությունը: Թղթային տարբերակին զուգահեռ նաև էլեկտրոնային համակարգի կիրառմամբ լիցենզիաների տրամադրումը պայմանավորված է աստիճանաբար անցմամբ դեպի էլեկտրոնային համակարգի կիրառմամբ առողջապահության բնագավառի լիցենզիաների տրամադրումը: Միաժամանակ հայտնում ենք, որ Օրենքով սահմանված լիցենզիայի բոլոր վավերապայմանները էլեկտրոնային լիցենզիաների ձևաթղթում ևս պարտադիր պահպանված են` դրանցում սահմանելով էլեկտրոնային փաստաթղթին բնորոշ որոշ կարգավորումներ:

	Վարչապետի աշխատակազմի սոցիալական հարցերի վարչություն
	14.10.2025

	
	02/11.7/33454-2025

	1. Նախագծի 1-ին կետի 3-րդ և 6-րդ ենթակետերով նախատեսվում է համապատասխանաբար դեղատնային գործունեության և բժշկական օգնության և սպասարկման իրականացման համար լիցենզիաները տրամադրել 5 տարի ժամկետով, նախկինում անժամկետ տրամադրելու փոխարեն, ինչը պայմանավորված է «Լիցենզավորման մասին» օրենքում լրացում կատարելու մասին ՀՕ-192-Ն օրենքի ընդունմամբ: Լրացուցիչ պարզաբանման կարիք ունի առողջապահության բնագավառի մյուս լիցենզիաները, օրինակ՝ դեղերի մեծածախ իրացման, բժշկական արտադրատեսակների արտադրության և սպասարկման լիցենզիաները անժամկետ տրամադրելու վերաբերյալ օրենքում գործող կարգավորումները անփոփոխ թողնելը:
	Ընդունվել է ի գիտություն
Ներկայացված առաջարկը քննարկվել է դեռևս «Լիցենզավորման մասին» օրենքում լրացում կատարելու մասին ՀՕ-192-Ն օրենքի նախագծի շրջանառության ժամանակ, սակայն, հաշվի առնելով, որ դեղերի մեծածախ իրացման և դեղերի արտադրության իրականացման համար լիցենզավորված անձինք, «Դեղերի մասին» օրենքով սահմանված կարգով և ժամկետներում, պարբերաբար (ամեն տարի կամ երկու տարին մեկ) անցնում են պատշաճ բաշխման և պատշաճ արտադրական գործընթացներին համապատասխանության մասով դիտարկումներ, իսկ այդ դիտարկումները ներառում են նաև այդ գործունեության իրականացման համար նախատեսված լիցենզավորման պարտադիր պայմանները և պահանջները, իսկ այդ դիտարկումների բացասական արդյունքների դեպքում «Դեղերի մասին» օրենքի համաձայն տվյալ լիցենզիաների գործողությունները կասեցվում են (օրենքի 18-րդ և 24-րդ հոդվածներ), իսկ նույն օրենքի 31-րդ հոդվածի 4-րդ մասի համաձայն` դադարեցվում: Ուստի տվյալ լիցենզիաների գործողության «անժամկետ» ժամկետը վերանայելը գնահատվել է ոչ նպատակահարմար:

	2. Նախագծի 1-ին կետի 12-րդ ենթակետով նախատեսվում է որոշման N 17 հավելվածով հաստատված կարգում 4-րդ կետից հետո լրացնել նոր 4․1-ին կետ, որով նշվում է, որ բժշկական արտադրատեսակների արտադրության լիցենզիաները տրվում են թղթային կամ էլեկտրոնային եղանակով ... Հատկանշական է, որ ի տարբերություն մյուս լիցենզիաների, որոնք տրվում են անժամկետ, այստեղ լիցենզիան անժամկետ տրամադրելուն անդրադարձ չկա, ինչը լրացուցիչ հիմնավորման կարիք ունի:
Նույն դիտարկումը վերաբերում է նախագծի 1-ին կետի 15-րդ ենթակետին, որով բժշկական արտադրատեսակների սպասարկման լիցենզիան անժամկետ տրամադրելուն ևս անդրադարձ չկա:
	Ընդունվել է ի գիտություն
Նախագծով, լիցենզիաների գործողության ժամկետների մասով անդրադարձ է կատարվում միայն դեղատնային գործունեության, բժշկական օգնության և սպասարկման իրականացման լիցենզիաների մասով, որոնց գործողության ժամկետները վերանայվել են «Լիցենզավորման մասին» օրենքում լրացում կատարելու մասին ՀՕ-192-Ն օրենքի: Մյուս բոլոր լիցենզիաները, ինչպես որ տրվել են անժամկետ, շարունակելու են տրվել անժամկետ, հետևաբար դրանց գործողության ժամկետների մասով որևէ անդրադարձ չկա: «Լիցենզավորման մասին» օրենքի 26-րդ հոդվածի 3-րդ մասով արդեն իսկ սահմամված է, որ լիցենզիան տրվում է անժամկետ, եթե օրենքով այլ բան նախատեսված չէ:
Ձեր կողմից նշված ՀՀ կառավարության 2002 թվականի հունիսի 29-ի N 867 որոշման Հավելված N 17 և Հավելված N 19 համեմատաբար նոր են լրացվել N 867 որոշման մեջ (23.03.23 թ. N 359-Ն), հետևաբար այդ լիզենզիաների ժամկետների մասով կարգում դրույթներ չեն նախատեսվել:

	3. Նախագծի 1-ին կետի 18-րդ ենթակետով նախատեսվում է որոշման մի շարք հավելվածներով հաստատված կարգերում «բնօրինակը» բառից հետո լրացնել «(բացառությամբ էլեկտրոնային եղանակով տրված լիցենզիաների)» բառերը, սակայն պարզ չէ, արդյո՞ք էլեկտրոնային եղանակով տրված լիցենզիաների դեպքում ինչ որ բան ներկայացվում է, թե ոչ:
	Ընդունվել է ի գիտություն
Գործունեության իրականացման վայրի փոփոխման դեպքերում նախատեսված են Լիազոր մարմին ներկայացման ենթակա մի շարք փաստաթղթեր, ներառյալ հասցեափոխվող լիցենզիայի բնօրինակը: Նախագծի մեջբերված կետով լրացվող հավելվածների լրացվող դրույթներով Լիազոր մարմին կներկայացվեն բոլոր փաստաթղթերը, բացառությամբ էլեկտրոնային եղանակով տրված լիցենզիաների: Այս դեպքում Լիազոր մարմինը տնտեսավարող սուբյեկտի մոտ էլեկտրոնային լիցենզիայի առկայությունը կստուգի էլեկտրոնային համակարգում, այս մասով որևէ լրացուցիչ տեղեկատվություն ներկայացնելու անհրաժեշտություն չի առաջանա:

	4. Գտնում ենք, որ լրացուցիչ քննարկման կարիք ունի նախագծի 1-ին կետի 21-րդ ենթակետով առաջարկվող լրացման՝ ««Ձև N 1» բառերից առաջ» տեղայնացումը՝ ինկորպորացիայի ժամանակ լրացուցիչ խնդիրներ չունենալու համար:
	Չի ընդունվել
Նախագծի 1-ին կետի 21-րդ ենթակետը շարադրված է «Նորմատիվ իրավական ակտերի մասին» օրենքով սահմանված օրենսդրական տեխնիկայի կանոններին համապատասխան, ուստի ինկորպորացիայի ժամանակ լրացուցիչ խնդիրներ չեն կանխատեսվում:
Միաժամանակ, նշված լրացման տեղայնացումը պայմանավորված է «Լիցենզավորման մասին» օրենքի 17-րդ հոդվածի 2-րդ և 4-րդ մասերով, լրացվել է հենց լիզենզիայի ձևերը սահմանող հավելվածներում` որպես էլեկտրոնային լիցենզիայի ձևի պարտադիր տեղեկատվություն:

	5. Լրացուցիչ հիմնավորման և քննարկման կարիք ունի նախագծում, ինչպես նաև գործող որոշման մեջ հանդիպող լիցենզիաները թղթային տարբերակով տրամադրման հարցը՝ հաշվի առնելով այն, որ առողջապահական ոլորտի բարեփոխումների շարքում թվայնացումը առաջնահերթ գործընթացներից է, որի նպատակն է ապահովել էլեկտրոնային առողջապահության համակարգի ենթակառուցվածքի կատարելագործումը, նոր ծառայությունների ներդրումը, առողջապահական ծառայությունների մատչելիության ապահովումը և այլն:
	Ընդունվել է ի գիտություն
Այս պահին Առողջապահության բնագավառի գործունեության իրականացման ոչ բոլոր տեսակներով լիցենզավորման համար են գործում էլէկտրոնային համակարգերը: Բացի այդ, էլեկտրոնային համակարգերին անցումը կատարվում է աստիճանաբար, ինչը ենթադրում է որոշ ժամանակահատված լիցենզիաների թղթային և էլեկտրոնային տարբերակների միաժամանակյա կիրառում: Հարկ եմ համարում նշել, որ չնայած նրան, որ գործունեության իրականացման որոշ տեսակների համար լիցենզիաները արդեն իսկ տրվում են էլէկտրոնային եղանակով, սակայն նույն պահին առկա են գործունեության իրականացման նույն տեսակի համար տրված թղթային լիցենզիաներ, որոնց հետ կապված որոշ գործողությունների իրականացումը ենթադրում է այդ լիցենզիաների վրա նշումների կատարում, որից հետո այս պետք է նորից տրվի թղթային եղանակով, մինչև այդպիսի լիցենզիաների` շրջանառությունից ի սպառ դուրս գալը: Այդ ժամանակ արդեն կնախաձեռնվեն և կիրականացվեն համապատասխան փոփոխություններ և լրացումներ:



